
«Հայաստանի Հանրապետության բյուջետային համակարգի մասին» Հայաստանի Հանրապետության օրենքի 23-րդ հոդվածի 3-րդ մասին և Հայաստանի Հանրապետության 2017 թվականի մայիսի 4-ի N 526-Ն որոշման Հավելված Ν 1-ի 3-րդ կետին համապատասխան` Հայաստանի Հանրապետության կառավարությունը որոշում է.
1. Սահմանել, որ 
1) 2021 թվականին Հայաստանի Հանրապետության առողջապահության նախարարության կողմից տուլարեմիա պատվաստանյութի գնումներն իրականացվելու են ««Միկրոգեն» գիտաարտադրական միավորում» բաժնետիրական ընկերությունից` 1 դեղաչափը CIP Երևան 109.15 ՌԴ ռուբլուն համարժեք դրամով: 
2) տուլարեմիա պատվաստանյութի ձեռքբերումն իրականացվելու է Գնումների մասին օրենքի 23-րդ հոդվածի 1-ին մասի 2-րդ կետի հիման վրա՝ մեկ անձից գնման ձևով, չկիրառելով Հայաստանի Հանրապետության կառավարության 2017 թվականի մայիսի 4-ի N 526-Ն որոշման N 1 հավելվածի 21-րդ կետի 1-ին ենթակետի «դ» պարբերության, 33-րդ կետի և 71-րդ կետի 1-ին ենթակետի, ինչպես նաև Հայաստանի Հանրապետության կառավարության 2017 թվականի ապրիլի 6-ի N 386-Ն որոշման 2-րդ կետի 1-ին ենթակետի պահանջները:
2. Հայաստանի Հանրապետության կառավարության 2020 թվականի դեկտեմբերի 30-ի «Հայաստանի Հանրապետության 2021 թվականի պետական բյուջեի կատարումն ապահովող միջոցառումների մասին» N 2215-Ն որոշման N 10 հավելվածում կատարել փոփոխություն և լրացում` համաձայն հավելվածի: 
3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

Իրավական ակտի անհրաժեշտությունը
Նախագծի անհրաժեշտությունը պայմանավորված է պետության կարիքների համար տուլարեմիա պատվաստանյութը մատչելի գնով ձեռք բերման գործընթացի նորմատիվ-իրավական հիմքի ապահովմամբ: 
Ընթացիկ իրավիճակը և խնդիրները
	Հայաստանի Հանրապետությունում Պատվաստումների ազգային օրացույցով նախատեսված է իրականացնել պատվաստումներ տուլարեմիայի դեմ զորակոչային և նախազորակոչային տարիքի անձանց շրջանում, ինչպես նաև համաճարակաբանական ցուցումով: Պատվաստանյութն արտադրվում է բազմադեղաչափ՝ 30,35,40,45 և 50 դեղաչափ սրվակներով, որի արդյունքում պատվաստանյութի կորուստը լինում է բավականին բարձր՝ տարեկան միջին կորուստը կազմելով 50-60 տոկոս, քանի որ սրվակը բացելուց հետո պատվաստանյութը թույլատրվում է օգտագործել միայն երկու ժամվա ընթացքում: Հաշվի առնելով այս հանգամանքը, նախազորակոչային և զորակոչային տարիքի անձանց պատվաստումները կազմակերպվում են միաժամանակյա՝ անտեղի կորուստից խուսափելու նպատակով:
	Վերջին 3 տարիներին տուլարեմիայի դեմ պատվաստանյութի ձեռք բերման գործընթացում եղել են դժվարություններ, քանի որ պատվաստանյութի արտադրության հետ կապված առկա են որոշ առանձնահատկություններ: Մասնավորապես շուկայում հայտնի է միայն մեկ արտադրող՝ Ռուսաստանի Դաշնության «Միկրոգեն» գիտաարտադրական միավորումը, որը ժամանակ առ ժամանակ ապահովում է միայն մեր երկրի կարիքների համար նպատակաուղղված արտադրություն: 
	Ըստ ««Միկրոգեն» գիտաարտադրական միավորում» ԲԸ-ի կողմից ներկայացված գնային առաջարկի, տուլարեմիա պատվաստանյութի 1 դոզայի գինը CIP Երևան կազմում է 109.15 ռուբլի, իսկ բոլոր ծախսերը և հարկերը ներառված` 875.11 ՀՀ դրամ: Կից ներկայացվում է ««Միկրոգեն» գիտաարտադրական միավորում» ԲԸ-ի կողմից առողջապահության նախարարությանը ներկայացված գնային առաջարկը և հավաստիացումը այն մասին, որ վերջինս ՀՀ-ում չունի պաշտոնական ներկայացուցչություն (գրությունը կցվում է): Հաշվի առնելով, բյուջետային միջոցների արդյունավետ օգտագործման առաջնահերթությունը, առողջապահության նախարարությունը նպատակահարմար է գտնում 2021թ. ևս իրականացնել տուլարեմիա պատվաստանյութի մեկ անձից գնում` ՌԴ ««Միկրոգեն» գիտաարտադրական միավորում» ԲԸ-ից: Այդ նպատակով, սույն նախագծով առաջարկվում է իրականացնել գնման ձևի փոփոխություն:
	 Կարգավորման նպատակը և բնույթը
Պետության 2021 թվականի կարիքների համար պատվաստանյութի գնումը նպատակահարմար է իրականացնել առողջապահության նախարարության կողմից` Ռուսաստանի Դաշնության «Միկրոգեն» գիտաարտադրական միավորման հետ մեկ անձից գնում իրականացնելու միջոցով: 
Նախագծի մշակման գործընթացում ներգրավված ինստիտուտները և անձինք
		Կառավարության որոշման սույն նախագծի կազմմանը մասնակցել են առողջապահության նախարարության աշխատակիցները: 
	Իրավական ակտի կիրառման դեպքում ակնկալվող արդյունքը
Արդյունքում ակնկալվում է ՀՀ բնակչության շրջանում կանխարգելիչ պատվաստումների անվտանգ և արդյունավետ իրականացում, որի հետևանքով կապահովվի Հայաստանի Հանրապետությունում տուլարեմիայի դեպքերի կանխարգելում և կայուն համաճարակային իրավիճակի ստեղծում: 



Նախագծի ընդունման կապակցությամբ այլ իրավական ակտերում փոփոխություն կատարելու անհրաժեշտություն չկա:
Նախագծի ընդունման դեպքում Հայաստանի Հանրապետության պետական բյուջեից լրացուցիչ ֆինանսական միջոցներ չեն նախատեսվում: 

Նախագծի մշակման համար կիրառված իրավական ակտերն են` ՀՀ կառավարության 2020 թվականի դեկտեմբերի 30-ի N 2215-Ն և Հայաստանի Հանրապետության 2017 թվականի մայիսի 4-ի N 526-Ն որոշումները:

